
FJALA E PLOTË E SEKRETARIT PËR ÇËSHTJET ZGJEDHORE, IVI KASO, NË EMËR 
TË OPOZITËS SË BASHKUAR, NË TRYEZËN TEKNIKE TË ORGANIZUAR NGA 
PREZENCA E OSBE-SË PËR ÇËSHTJET E FINANCIMIT TË PARTIVE. 
 
 
Një nga problemet më të mprehta të demokracisë sonë mbetet çështja e 
financimit të politikës në përgjithësi e që kulmon me financimin e zgjedhjeve 
dhe subjekteve zgjedhore. Jo vetëm çështja e përfshirjes së parave me origjinë 
të errët, por edhe përfshirja e financimeve me burime të pastra, në zgjedhje, 
ka rezultuar më pas në një mekanizëm që ka ndikuar vendimmarjet e politikës 
dhe trupave politike që kanë prodhuar zgjedhjet.   
 
Ndaj, në këndvështrimin tonë, ndarja e qartë nga financimi privat është rruga e 
sigurt që pamundëson kapjen e vendimmarrjes dhe që shmang klientelizmin e 
shprehur në tendera, koncensione dhe të tjera kontrata publike private.  
 
Financimi i zgjedhjeve tërësisht dhe vetëm nga buxheti i shtetit duket si një 
masë radikale, por në gjendjen e sotme është masa e vetme që premton 
ndarjen e politikës nga pushteti i parasë. Një financim tërësisht public kufizon 
edhe masën e parave që qarkullojnë dhe shpenzohen për aktivitete të ligjshme 
e të dukshme elektorale. Shpenzimet e mëdha elektorale janë jo vetëm larg 
realitetit të ekonomisë shqiptare, por edhe fyerje për nivelin ekonomik të 
shqiptareve. 
 
Rregullimi ligjor i financimit të partive politike dhe i politikës në tërësi është i 
fragmentuar dhe integriteti i tij nuk garantohet nga asnjë mekanizëm dhe 
institucion profesional, i besushëm dhe efektiv. Prandaj prej kohësh ne kemi 
propozuar nje qasje tërësore që rregullon çdo aspekt të financimit të partive 
politike dhe të çdo aktiviteti politik. Është koha për integrimimin dhe 
thjeshtimin e të kornizës ligjore aktuale të financimit, në një ligj të vetëm, të 
posaçëm me qëllim sigurimin e uniformitetit të trajtimit në periudhë zgjedhore 
dhe jozgjedhore, dhe rritjes së efikasitetit të mbikëqyrjes dhe verifikimit. 
 
Zgjedhjet e 2015 dhe 2017 provuan që korrupsioni politik në zgjedhjet në 
Shqipëri ka marrë përmasë të madhe. Për herë të parë, ky fenomen u reflektua 
në nivel rekomandimesh në raportin e OSBE/ODIHR. Shpesh është provuar se 
burimet e këtij korrupsioni janë paratë nga trafiqet, kryesisht ai i drogës si dhe 
tenderat korruptivë të drejtpërdrejtë dhe koncensionet klienteliste 
qindramilionëshe. Sasia e madhe e parasë kriminale që vjen nga krimi i 
organizuar dhe korrupsioni i madh shtetëror minon stabilitetin e procesit 

zgjedhor, njëherësh minon besueshmërinë dhe legjitimitetin e tij. Për 
rrjedhojë, ky korrupsion ka gërryer besushmërinë e pushtetit publik dhe ka 
shkaktuar  destabilitet politik. 
 
Shqetësuese për demokracinë dhe në veçanti për procesin zgjedhor, është  
gjithashtu kapja e medias. Dy vitet e fundit kanë shënuar një rritje alarmuese 
të kontrollit të medias nga qeveria. Në praktikë, kapja e medias është realizuar 
nëpërmjet kontrollit të interesave në punët publike të bizneseve që zotërojnë 
edhe media, nëpërmjet presionit mbi këto biznese nga agjensitë shtetërore, si 
dhe nëpërmjet shpërdarjes klienteliste të reklamave shtetërore dhe të fondeve 
përkatëse. Këtyre praktikave i janë shtuar së fundi edhe presioni i 
drejtpërdrejtë mbi mediat apo gazetarët, përfshirë presionin për mbyllje 
emisionesh kritike dhe largim nga puna të gazetrëve. Si rezultat, është krijuar 
një perde censure dhe autocensure mbi aktivitetet e opozitës apo mbi 
zhvillimet në vend dhe dominim i pasqyrimit të aktiviteteve qeveritare. Kjo 
cënon dhe pengon krijimin e ideve të lira nga zgjedhësit para dhe gjatë procesit 
zgjedhor, si dhe zhvillimin e një fushatë të vërtetë e të lirë, duke manipuluar 
votuesit. 
 
Pavarësisht përputhjes me standartet e Këshillit të Evropës, korniza ligjore për 
financimin e partive dhe fushatës zgjedhore duhet rishikuar për të siguruar 
barazi sipas standarteve ndërkombëtare, mekanizma rigoroz dhe efikasë 
kontrolli të burimeve të financimit dhe shpenzimeve, me qëllim garantimin e 
financimit të ligjshëm, të mjaftueshëm dhe transparent. Afatet dhe procedurat 
e deklarimit dhe verifikimit duhen rishikuar dhe shtrënguar. Përzgjedhja e 
ekspertëve kontabël duhet të jetë e detyrueshme për ekspertët që 
përcaktohen për të kryer ekspertimin. Refuzimi për të kryer ekspertimin duhet 
të përfshijë penalitete të forta. Një alternativë e kësaj mund të jetë adoptimi i 
sistemit të verifikimit të ndërsjelltë të shpenzimeve të deklaruara nëpërmjet 
auditëve të caktuar nga partitë politike të cilët auditojnë subjektin politik rival 
(peer revieë) duke garantuar një auditim të ndërsjelltë të besueshëm.  
 
Opozita e Bashkuar propozon si zgjidhje optimale dhe të dëshiruar, që 
financimi i partive politike dhe ai për zgjedhjet të jetë 100% nga buxheti i 
shtetit me qëllim shmangien e financimeve private nga burime të dyshimta, 
apo qoftë dhe legale. Gjithashtu kemi propozuar kriminalizimin e financimeve 
private. Ne jemi të ndërgjegjshëm që një zgjidhje e tillë drastike do të kërkonte 
krahas sforcimit domethënës nga Buxheti i Shtetit edhe perfeksionimin e 
mekanizmave monitorues dhe investigues të agjencive ligjzbatuese dhe 
Prokurorisë. Prandaj, në pritje të ngritjes dhe funksionimit të plotë të SPAK dhe 

BKH, do të ishim të hapur të pranonim zgjidhje alternative të modeleve të 
financimit. Këto zgjidhje mund të variojnë nga preferenca jonë – zero 
financime private - në zgjidhje që tolerojnë financimin privat në një masë që 
nuk kalon masën e financimit që partitë marrin nga Buxheti i Shtetit. Sigurisht, 
në rastin e fundit do të ishte e arsyeshme dhe e nevojshme që të rritej masa e 
financimit publik çfarë do të mundësojë subjekteve zgjedhorë një aktivitet 
normal politik dhe fushata zgjedhore dinjitoze e me shpenzime të përmbajtura. 
 
Ligji duhet të përcaktojë rregulla dhe kritere detyruese për përllogaritjen e 
vlerës së financimit për njësi (vlerë për një zgjedhës dhe/ose vlerë për mandat 
përfaqësimi parlamentar) i cili të bëjë të mundur përllogaritjen e shumës që 
duhet të vejë në dispozicion buxheti i shtetit. Shuma e përllogaritur sipas 
kritereve duhet të jetë detyruese për tu vënë në dispozicion sipas ligjit për 
buxhetin e vitit përkatës. 
 
Kostot indirekte të politikës, përveç kostos së financimit publik, rriten nga 
pasojat që krijon konflikti i interesit që passjell financimi privat. Për këtë, duhet 
ashpërsuar korniza ligjore që pengon financimin nga subjekte që kanë përfituar 
nga fonde publike nëpërmjet tenderash dhe koncensionesh si dhe duhet të 
ndalohet përfitimi i tenderave apo koncensioneve për një kohë të përcaktuar, 
nga kompani që kanë financuar partitë politike dhe kandidatët.  
 
Duhet rregulluar në mënyrë strikte përfitimi i donacioneve në natyrë dhe 
shërbime apo favore nga partitë politike, kandidatët apo edhe institucionet 
shtetërore. Lista e donatorëve, shifra e donacionit ose shifra e përllogaritur e 
një donacioni në natyrë ose shërbime, për institucionet shtetërore duhet bërë 
publike. 
 
KQZ duhet të krijojë një listë kostosh reference të detyrueshme, për materiale, 
infrastrukturë apo aktivitete zgjedhore me qëllim matjen e shpenzimeve. KQZ 
duhet të jetë e autorizuar me ligj që të përllogarisë koston e aktiviteteve 
zgjedhore si në ambiente të hapura, edhe në ambiente të mbyllura bazuar mbi 
një listë shpenzimesh tip. Duhet përcaktuar kostoja për tipologji të ndryshme 
të zyrave elektorale, materialeve të propagandës (postera, billborde, flamuj, 
banera, etj). Lista e kostove-tip duhet bërë publike nga KQZ. KQZ duhet të 
përllogarisë shpenzimet e deklaruara sipas kostove të miratuara në rastet kur 
subjekti politik deklaron shifra më të ulta se kostot referencë.  
 
Me qëllim uljen e kostove të fushatave dhe të politikëbërjes e për rrjedhojë, të 
ulë sasinë e nevojshme për financim dhe bërjen e këtij financimi të 

përballueshëm, ligji duhet të vendosë kufizime të detajuara për tipologjitë e 
caktuara të aktiviteteve dhe infrastrukturës së përdorur apo mjeteve të 
propagandës. Kështu, duhet kufizuar numri i zyrave elektorale në raport me 
popullsinë apo numrin e qendrave të votimit. Duhet kufizuar numri i 
billbordeve posterave, banerave apo flamujve të përdorur nga një subjekt. 
Duhen vendosur kufizime strikte për kohën totale dhe numrin e reklamave 
zgjedhore për çdo subjekt dhe kostoja e nje reklame duhet të përcaktohet 
ligjërisht dhe të jetë e unifikuar.  
 
Në të njëjtën kohë duhen vendosur mekanizma që kostoja e reklamave të mos 
jetë e pagueshme drejtpërdrejtë por të jetë e zbritëshme nga transmetuesit 
televizivë dhe radiofonikë nga detyrimet që i kanë shtetit.  
 
Duhet të kufizohet në mënyrë drastike numri i aktiviteteve që transmetohen 
live apo në çdo formë tjetër dhe që përfshin kosto për transmetim mediatik 
duke i kufizuar vetëm në 2-3 evente të rëndësishme të përcaktuara si të tillë 
nga vetë subjektet zgjedhorë. Në çdo rast, kufizimet duhet të jenë 
proporcionale dhe nuk duhet të pengojnë zhvillimin dhe mediatizimin efikas të 
fushatës së një subjekti. 
 
Shpenzimet zgjedhore (jo financimet) duhet të deklarohen periodikisht përpara 
zgjedhjeve. KQZ duhet të krijojë instrumentat për denoncimin e të dhënave në 
lidhje me shpenzimet e bëra nga subjektet politike sipas kostove të deklaruara 
prej tyre apo kostove referencë. Subjektet duhet të kenë detyrimin për të 
deklaruar periodikisht gjatë fushatës numrin e zyrave zgjedhore, tipologjinë e 
tyre dhe vendndodhjen përkatëse, numrin e aktiviteteve të kryera, sasinë e 
materialeve kryesore propagandistike (billborde etj), numrin e reklamave 
televizive dhe shpenzimet e tjera mediatike për pasqyrimin e fushatës, 
sondazhert e kryera dhe koston përkatëse. Subjektet duhet të regjistrojnë në 
KQZ kontratat për konsulencë zgjedhore apo për mardhëniet me publikun dhe 
të deklarojnë kostot përkatëse.  
 
Përveç instrumentave zyrtarë të verifikimit në kohë dhe në vend gjatë 
fushatës, KQZ duhet të trajtojë me seriozitet denoncimet e bëra nga subjektet 
politike apo OJF edhe kur ato nuk janë të akredituara si vëshguese apo 
denoncimet në media.  
 
Duhet ngritur një sistem i pavarur verifikimi i levizjeve financiare të 
korporatave për një periudhë përpara dhe pas procesit zgjedhor. Subjektet e 
përfaqësuara në KQZ duhet të kenë mundësi që nëpërmjet audituesve zyrtarë 

të akredituar nga KQZ, të mbikqyrin lëvizjet financiare dhe bankare që 
raportohen në Drejtorinë e Parandalimit të Pastrimit të Parave.  
 
Ligji duhet të parashikojë sanksione të ashpra, përfshirë sanksione penale për 
deklarime të pasakta apo të rreme në lidhje financimin dhe shpenzimet 
politike. Duhet të sigurohet aplikimi pa ekuivok dhe konsistent i sanksioneve 
ligjore të përcaktuara. Duhet përcaktuar qartë përgjegjësia individuale edhe 
penale e funksionarëve partiakë dhe kandidatëve në kuadër të financimit 
politik dhe deklarimit të burimeve të financimit dhe shpenzimeve. Është e 
domosdoshme që të kodifikohet nocioni se deklarimi i rremë i shpenzimeve 
duhet të passjellë humbjen e mandatit të zgjedhur dhe ndjekjen penale. 
 
Është koha që të vlerësohet me prioritet mundësia e krijimi të një komisioni të 
përhershëm parlamentar për monitorimin e financimit të partive politike në 
periudhë zgjedhore dhe jozgjedhore. Ky komision duhet të ngrihet mbi baza 
paritare dhe duhet të drejtohet nga opozita parlamentare. Komisioni duhet të 
ketë kapacitete të plota ligjore për të thirrur çdo institucion kompetent, 
përfaqsues të subjekteve deklaruese dhe çdo individ për të raportuar para tij. 
 
Një vëmendje të vecantë duhet të zërë edhe forcimi i kornizës ligjore përsa i 
përket raportimit mediatik të politikës në përgjithësi e veçanërisht të 
pasqyrimit të fushatave zgjedhore. Ligji duhet rishikuar, me qëllim garantimin e 
parimit “par condicio” ose kushteve të barabarta, si dhe të shmangjen e çdo 
formë censure të drejtpërdrejtë apo të tërthortë nga shteti apo media te 
veçanta. Korniza ligjore duhet të sigurojë mbulim të plotë të nivelit të zhvillimit 
të medias se shkruar, elektronike dhe në internet.  
 
Në periudhën e fushatës zgjedhore liria e shprehjes e kandidatëve dhe liria e 
zgjedhësve për të përzgjedhur midis platformave konkuruese duhet të 
prevalojë mbi çdo aspekt tjetër, përfshirë lirinë e medias. Liria e medias nuk 
duhet të përthyejë apo deformojë mesazhin që japin kandidatët, i cili duhet të 
transmetohet tek zgjedhësi në mënyrën më të drejtprdrejtë të mundëshme. 
Zgjedhësi duhet të bëjë zgjedhje të informuar dhe të lirë nga çdo ndikim.  
 
Kostot e mbulimit mediatik duhet të ulen dhe kontrollohen në përputhje me 
standartet dhe praktikat e mira ndërkombëtare. Mekanizmat e monitorimit 
duhet të forcohen në aspektin e kompetencave, kapaciteteve dhe 
profesionalizmit apo pavarësisë nga shteti. Duhet të zhvillohen dhe miratohen 
dokumenta që përcaktojnë standarte sasiore dhe etike sipas fushave të 
mbulimit mediatik, me qëllim garntimin e njëtrajtshmërisë dhe efikasitetit të 

mbulimit dhe të monitorimit. KQZ duhet të aplikojë pa mëdyshje sanksionet 
ligjore. 
 


